
Sud Bosne i Hercegovine

Суд Босне и Хецеговине

Broj: S1 3 Iž 049511 24 Iž                                                               
Sarajevo, 04.10.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Maide Bikić kao predsjednika vijeća, Zvjezdane Antonović i Gorana Radovića kao članova vijeća, odlučujući o žalbi političke stranke HRS-Hrvatska republikanska stranka sa sjedištem u Mostaru, ul. Nikole Šubića Zrinskog 13, koju zastupa predsjednik stranke Slaven Raguž, izjavljenoj protiv odluke Centralne izborne komisije Bosne i Hercegovine broj: 05-01-07-5-2038/24 od 24.09.2024.godine o utvrđenoj odgovornosti za preuranjenu izbornu kampanju, na nejavnoj sjednici, održanoj dana, 04.10.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politička stranka Hrvatska republikanska stranka-HRS odgovorna što je Danijel Rezić, kandidat ove političke stranke za vijećnika u Gradskom vijeću Mostar vodio izbornu kampanju u vrijeme u periodu preuranjene izborne kampanje, čime je prekršila pravila ponašanja u izbornom periodu iz člana 7.1 Izbornog zakona BiH, pa joj je na osnovu člana 6.7. stav 2. tačka 1) i primjenom člana 19.9 stav 1. tačka 3) Izbornog zakona BiH izrečena novčana kazna u iznosu od 3.500,00 KM (tri hiljade i pet stotina konvertibilnih maraka). 
Protiv ove odluke žalbu je blagovremeno podnijela politička stranka Hrvatska Republikanska stranka zbog povrede pravila postupka, nepotpuno i pogrešno utvrđenog činjeničnog stanja i pogrešne primjene materijalnog prava. Ističe da je CIK BiH trebala odbaciti prijavu jer je podnesena od neovlaštene osobe, te je očigledno i neblagovremena, da je CIK BiH prekoračila ovlaštenja cijeneći podnesak kao inicijativu za pokretanje postupka, za što nije imala valjan osnov. Smatra da sporna objava nije na službenim stranicama žalitelja kao političkog subjekta niti na službenoj web stranici, nego na privatnom profilu, te da se iz navedene objave ne može utvrditi da je navedena osoba kandidat na Lokalnim izborima 2024. godine, niti da je vršena objava u svrhu kampanje. Novčana kazna je drakonska za benignu objavu.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu. 

Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine (u daljem tekstu CIK BiH) dana 12.09.2024. godine putem email europold@gmail.com primila prijavusa dokazima (screenshot objava na Facebook profilu nDanijela Rezića) koja se odnosi na kršenje odredbe člana 7.1 Izbornog zakona Bosne i Hercegovine ('Službeni glasnik BiH", br. 23/01. 7/02. 9/02, 20/02. 25/02. 4/04. 20/04, 25/05, 52/05. 65/05. 77/05, 1/06. 24/06, 32/07. 33/08, 37/08, 32/10. 18/13. 7/14. 31/16. 41/20. 38/22, 51/22. 67/22 i 24/24 ). U prijavi je navedeno da jekandidat Hrvatske Republikanske stranke Danijel Rezić u periodu kada su važile odredbe Izbornog zakona BiH vezano za preuranjenu kampanju na svom Facebook profilu objavljivao fotografije na kojima ističe izborne slogane Hrvatske republikanske stranke čime promoviše stranku i sebe kao kandidata.
Navedni podnesak CIK BiH je cijenila kao inicijativu za pokretanje i vođenje postupka po službenoj dužnosti u smislu odredbe člana 6.2 stav 2. Izbornog zakona koju je dostavila žalitelju kao i Danijelu Reziću na izjašnjenje. U svojim izjašnjenju politička stranka je osporava da je vršila predmetnu objavu na svojim službenim stranicama, odnosno na svim društvenim mrežama, iz čega proizlazi da kandidat, a niti Hrvatska Republikanska stranka nisu činili preuranjenu kampanju kako je navedeno u prijavi. U izjašnjenju Danijel Rezić ističe da je prijava neblagovremena jer je stigla 6 dana nakon početka kampanje i gotovo mjesec dana zakašnjenja, da je na spornoj objavi upaljač sa sloganima iskorišten za otvaranje boce, da je upaljač dio promotivnog materijala preostalog iz kampanje za Opće izbore 2022. godine sa sloganima koji se ne koriste, da se iz sporne slike ne može zaključiti da je kandidat na izborima 2024. godine, kao i da do 06.09.2024. godine na svojim ličnim profilima nije naveo da je kandidat na predstojećim Lokalnim izborima 2024. godine, niti je vodio kamanju. 

„Preuranjena kampanja". u smislu odredbe člana 1.1a tačka 8) Izbornog zakona Bosne i Hercegovine je svaki oblik radnji i: kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje.

Odredba člana 7.1 Izbornog zakona BiH propisuje da je u periodu preuranjene izborne kampanje zabranjeno vođenje izborne kampanje u elektronskim, onlajn i štampanim medijima i putem društvenih mreža ili bilo koji oblik javnog oglašavanja kampanje. Ova zabrana ne odnosi se na organiziranje zakonitih zvaničnih skupova organa i događaja političkih subjekata u svrhe koje nisu kampanja.
Nadalje, odredbom člana 9. stav 1. Pravilnika o medijskom predstavljanju i javnom oglašavanju političkih subjekata u izbornom periodu („Službeni glasnik BiH", broj 31/24) propisano je da u periodu preuranjene kampanje političkim subjektima je zabranjen svaki oblik radnje iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Stavom 2. istog člana propisano je da se zabrana iz stava 1. ovog člana, odnosi na upoznavanje birača i javnosti sa programom i kandidatima političkih subjekata za predstojeće izbore.

Uvidom u kompletan spis predmeta i dostavljeni snimak ekrana objave na Facebook profilu Danijela Rezića, pravilno je CIK BiH utvrdila da je politička stranka Hrvatska republikanska stranka odgovorna za kršenje odredbe člana 7.1 Izbornog zakona BiH jer je kandidat ove političke stranke Danijel Rezić, dana 09.08.2024. godine putem društvene mreže Facebook vršio preuranjenu izbornu kampanju, na način daje na društvenoj mreži Facebook na svom profilu javno objavio sliku promotivnog materijala (upaljač) političke stranke kojoj pripada, a na kojoj je jasno naveden logo političke stranke Hrvatska republikanska stranka i slogan „SAMO HRABRO NE BOJ SE!“, čime je promovisao političku stranku Hrvatska republikanska stranka kojoj pripada, u periodu kada je zabranjeno vođenje izborne kampanje i time prekršio pravila ponašanja iz člana 7.1 Izbornog zakona BiH.

Odgovornost političke stranke Hrvatska republikanska stranka zasniva se na činjenici da je Danijel Rezić kao kandidat predložen ispred ove političke stranke i kao takava lista je ovjerena za učešće na Lokalnim izborima 2024. godine, a u smislu odredbe člana 19.9 stav 1. tačka 3) Izbornog zakona BiH.
Visina novčane kazne je pravilno utvrđena primjenom odredbe člana 19.9 stav 1. Izbornog zakona BiH, koja propisuje novčanu kaznu zbog vođenja preuranjene kampanje u rasponu od 3.000,00-30.000,00 KM. Medutim, kako je došlo do ponovnog prekršaja u ovom izbornom ciklusu, u ovom slučaju se nije mogla utvrditi minimalna kazna od 3.000,00 KM nego uvećana kazna u iznosu od 3.500,00 KM, cijeneći da će tako izrečena kazna uticati na političku stranku Hrvatska Republikanska stranka i njene pristalice da se uzdrže od kršenja odredbi Izbornog zakona BiH. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.

                                                                                     Predsjednik vijeća
                                                                                                Sudija
                                                                                         Maida Bikić
Sud Bosne i Hercegovine, Sarajevo, ul. Kraljice Jelene br. 88

